
దలఁచు నహీనసత్త్వప్రతాపోజ్జ్వలు, నగరిలో నవనిధానములతోడ

సంతతసంతోషితాంతరంగంబున, శ్రీదేవి నిశ్చలస్థితి వహించు



	 







	గీ.	
నట్టిపుణ్యులు తఱుచుగాఁ బుట్ట రవనిఁ, బుట్టిరేనియు సుజనసంపూజ్యు లగుచు

నెన్నికకు నెక్కు నూట వెయ్యింట నొకఁడు, గర్భనిర్భాగ్యు లెందఱో కలుగ నేల.

	క.	
అమరాద్రిపొడవు పాతా, ళములోఁతు మహాబ్ధివిరివి లఘుతరములుగాఁ

దమచిత్తంబునఁ దలఁపుదు, రమరఁగ నుద్యోగవంతు లైనమహాత్ముల్.

	వ.	
అనిన హిరణ్యకుండు మిత్త్రమందరున కిట్లనియె ననఘా నీవు చెప్పినహితవచనంబు

లాకర్ణించుటంజేసి నాచిత్తంబునం గలకలంక యంతయుఁ దీఱె నని మఱియును.

	మ.	
ధనవంతుండవు నిన్ను గర్వ మిసుమంతం జేర దిబ్భంగి నే

నను నర్థోత్కరనాశదైన్యమును మేనం జెందనీ నెప్పుడున్

మనుజుం డొక్కెడఁ బాటులం బడుట సామ్రాజ్యంబు గైకొంటనుం

గనుఁ దా నేర్పరిచేతికందుకమురేఖన్ బెక్కుచందంబులన్.

	మ.	
ఖలసంసర్గము యౌవనాభ్యుదయమున్ గాంతాజనస్నేహమున్

జలదచ్ఛాయయు ద్రవ్యసంపదయు నైజం బల్పకాలోపభో

గ్యలసత్సౌఖ్యకరంబు లంచు నివి వేడ్కన్ మెచ్చ రార్యుల్ మదిన్

విలసత్స్థానసమాధినిర్మలగుణావిర్భూతచేతస్కు లై.

	క.	
అది గాన నర్థహానికి, హృదయంబునఁ దలఁక నించుకేనియు నను నిం

పొదవఁగ బోధించిననీ, సదమలవాక్యములు ననుఁ బ్రశాంతునిఁ జేసెన్.

	వ.	
అనిన మిత్త్రమందరుండు హిరణ్యకున కిట్లనియె.

	ఉ.	
తోడనె యర్థసంపదలతోఁ బ్రభవించినవాఁడు లేఁ డొడం

గూడినద్రవ్య మెల్ల ననుకూలముగా శతహాయనంబులన్

వేడుకలారఁగా ననుభవించినవాఁడును లేఁడు గాన నే

నోడను బూర్వసంచితము యోగ్యమె నాకును నెల్లవారికిన్.

	ఉ.	
దానముకంటె వేఱొకనిధానము లేదు ముదంబుకంటె నిం

పైనధనంబు లేదు కొనియాడెడుశీలముకంటె భూషణం

బేనెఱి లే దరోగమున నింపగుదేహముకంటె లాభమున్

గానఁగ నెందు లే దనఘ గౌరవబుద్ధిఁ దలంచి చూచినన్.



	 161







	క.	
పెక్కులు పలుకం బని లే, దెక్కడికిం బోవ వలవ దేనును నీవున్

దక్కక కూడుక యుండుద, మిక్కడ నతిసౌఖ్యవృత్తి నింపెసలారన్.

	వ.	
అనిన హిరణ్యకుం డిట్లనియె.

		 ఈ పేజీలో చివరి మార్పు 22 మార్చి 2023న 03:59కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

